
Әскерилер сайысы 

Петропавлдағы Ұлттық ұлан әскери институтында кикбоксингтен халықаралық дәрежедегі спорт шебері, әлем біріншілігінің күміс жүлдегері, Азия чемпионы Азамат Нұрпейісовті еске алуға арналған қоян-қолтық ұрыстан сайыс өтті. Биыл төртінші рет ұйымдастырылып отырған дәстүрлі жарыста еліміздегі әскери және арнайы оқу орындарының курсанттары бәсекеге түсті. 

Жарысты қоян-қолтық ұрыс бойынша халықаралық санаттағы төреші, подполковник Сәтжан Әбішев ашып, қатысушыларға сәттілік тіледі. “Әскери парызына адалдығы және рухты мінезі үшін Ұлттық ұланның бас қолбасшысының бұйрығымен Азамат Нұрпейісов көз жұмған соң, ерлік пен өрлікті, кәсібилікті, адалдық пен жетістікті айқындайтын күрең беретпен марапатталды”, – деді ол.

Спортшыны еске алуға арналған турнирге тоғыз командадан сегіз салмақ дәрежесі бойынша жетпістен астам спортшы қатысты. Олардың қатарында Қостанай, Қарағанды, Ақтөбе, Павлодар қалаларынан келген жастар және М.Қозыбаев атындағы Солтүстік Қазақстан мемлекеттік университетінің әскери кафедрасының студенттері мен Петропавл қаласындағы Ұлттық ұлан әскери институтының курсанттары бар. Бірінші болып Қарағанды және Қостанай қалаларынан келген спортшылар бақ сынасты. Биыл сайысқа екінші рет қатысып отырған Бәрімбек Бейсенов атындағы Қарағанды академиясының курсанты Олжас Жаңбырбай барлық курсанттар үшін Азамат Нұрпейісов үлгі тұтар спортшы болғанын айтты.
Жарыс нәтижесі бойынша 55 келіге дейінгі салмақ дәрежесінде павлодарлық Рустем Ілиясов, 60 келіде Ұлттық ұлан әскери институтының курсанты Мадияр Жұмағұлов, 65 келіде Қарағанды қаласындағы Ішкі істер министрлігі академиясынан келген Елдар Нұрымбетов, 70 келіге дейін Павлодар қаласынан келген Еркебұлан Сәрсембаев, 75 келі салмақта қарағандылық Ербота Нұртасов жеңімпаз атанды. 

